
Ăçта çухалтăн-ши эс, тусăм,

Ăçта канатăн-ши? Ăçта?!

Эс маншăн çутă шурăмпуçăм, 

ĕре таппи те, пурнăç та.

Эпир, чăнах, йĕкреш пекехчĕ,

Ик çул пĕр шит те уйрăлман.

Вута кĕрсессĕн те пĕрлехчĕ,

Хастарлăхпа кайра пулман.

Асран каймасть Карели çĕрĕ,

Умра юхать пек анлă Свирь.

Снаряд та мина çырнă тĕрĕ

Ӳте касать-ха каç та ир.

Çапăçусем кĕрлерĕç çивĕч,

Вут ăшĕнчеччĕ пур тавра.

Тусан пулатчĕ чул та кирпĕч,

Çапах чăтать çын вăрçăра.

Амантăм эп. Мана хăтартăн.

Чуптурăн та ыталаса,

Атакăна çил пек васкарăн,

Юта вутпа ăшаласа.

Хыпарсăр эс. Ăçта çывран-ши?

Пĕччен аннӳ кĕтет хальччен.

Шырать чĕрем. Эс таврăнан-ши

Хăрушă вăрçă хирĕнчен?

  